
УДК: 413.0 
СЎЗ ЯСАЛИШИДА ИЧКИ ФОРМА 

 
ВНУТРЕННЯЯ ФОРМА В СЛОВООБРАЗОВАНИИ 

 
INNER FORM IN WORD-BUILDING 

  
Абдурахимова Феруза 

 
Абдурахимова Феруза − Фарғона давлат университети, таянч 

докторант. 
 

Аннотация 
Мақолада сўз ясалишида “ички форма”нинг ўзига хос хусусиятлари, бундай усуллар ёрдамида ҳосил 

қилинган ҳосилаларнинг семантик-структур жиҳатлари ва бу ҳақда тилшуносликдаги мавжуд қарашлар 
лисоний далиллар асосида таҳлил этилади. 

Аннотация 
В статье на основе лингвистических данных анализируются особенности словообразования 

"внутренняя форма", семантико-структурные аспекты образований, образованных такими методами, и 
существующие взгляды на этот вопрос в лингвистике. 

Annotation 
In this article, the peculiarities of the word-building "inner form", the semantic-structural aspects of the 

formations formed by such methods, and the existing views on this matter in linguistics, are analyzed on the basis of 
linguistic evidence. 
 

Таянч  сўз  ва  иборалар: ички форма, ҳосила, мотив, деривация, субъект, объект, этимология. 
Ключевые  слова  и  выражения: внутренняя форма, производное, мотив, деривация, субъект, 

объект, этимология. 
Keywords  and  expressions: internal form, product, motive, derivation, subject, object, etymology. 

 
А.А.Потебнянинг фикрига кўра, инсон 

ҳодисаларни кузатиш натижасида 
маълумотлар тўплайди ҳамда ушбу 
маълумотларни муқаддам жамғарилган 
билим ва тажрибаларга таянган ҳолда қайта 
ишлаш асосида янги-янги ифода 
бирликларини ҳосил қилади. У бундай 
мураккаб лингвопсихологик жараённи сўз 
ясалиши мисолида кузатади. Унинг ёзишича, 
«Муайян сўздан бошқа бир сўз ясалганда 
асосдаги маъно компонентларидан бири 
ҳосила учун ички форма вазифасини ўтайди. 
Масалан, язвит (оғритмоқ, азобламоқ) 
ясамаси учун язва асосидаги «оғриқ» 
белгиси ички форма вазифасини бажаради» 
[1:211]. 

Бизнингча, ички форма биргина сўз 
ясалиши билан боғлиқ ҳодиса бўлмай, у 
маъно ясалишида ҳам мавжуд билим ва 
кўникмаларни ўзаро туташтирувчи 
деривацион восита бўлиб хизмат қилади. 
Чунки тилнинг узуал меъёрлари асосида 
ҳосил бўлган ҳар қандай янги сўз муайян 
вақт оралиғида «идеоматизацияга учраши, 
мазмунан яхлитланиши» натижасида, 
«лисонийлашиш ва жамият аъзолари учун 
тайёр сўзга айланиш» босқичини ўтайди. 

[2:16] Ана шундай синовдан муваффақият 
билан ўтган ясамаларгина ўзининг 
типдошлари билан уйғунлашган ижтимоий 
қиймат касб этади ва луғатларда ўрнига эга 
бўлади. 

В.Гумбольдт тилнинг “ички форма”си 
таълимотида тилни халқнинг руҳига боғлиқ 
эканлигини таъкидлайди.  Яъни ички форма 
халқ руҳининг ифодаси сифатида сўзлар 
орқали ифодаланишидир. Масалан, ўзбек 
тилида “летучая мышь” маъносида иккита 
сўз ишлатилади: бири кўршапалак (тожик 
тилида кўршабпарак), иккинчиси ёрқанот 
(шевада): “хўроздан тонг отишини нимадан 
биласан” деб сўралса, “ёрқанотнинг 
чийиллаганидан биламан” деган экан” 
(А.Қаҳҳор, “Қўшчинор чироқлари”). Бу икки 
сўзнинг ички формаси бир-биридан фарқ 
қилади: Ёрқанот сўзининг “ички форма”си - 
“парда қанот”, кўршапалак сўзи эса кўр-
шаб-пар-ак қисмларидан тузилган. Ушбу 
ясама сўз компонентларини семантик-
структур жиҳатдан таҳлил этсак, биринчи 
қисм “сўқир” маъносини, иккинчи қисм 
тожикча тун (шаб) маъносини, учинчи қисм 
тожик тилидаги паридан (учмоқ) феълидан 
олинган бўлиб, унга -ак (-увчи) маъносидаги 

морфеманинг қўшилишидан ҳосил бўлган. 
Демак кўршапалак сўзининг маъноси “кечаси 
учадиган кўр қуш” маъносини ифодалайди.  
 Кўринадики, “ички форма” сўз 
ясалишида муҳим аҳамиятга эга. У ясама 
сўзларда яққол намоён бўлади, лекин туб 
сўзларда билинмайди. Масалан, киши 
сўзининг “одам”, “ҳар бир одам”, “эркак”, 
“хизматкор”, “хотин” каби бир неча 
маънолари бор. Бундан келиб чиқадики, 
киши ёки шу каби туб сўзларнинг “ички 
форма”си нолга тенг, у товуш томони ва 
тушунчадан иборат. Туб сўзнинг олдинги 
маъноси, А.А.Потебнянинг фикрича, кейинги 
маънога нисбатан “ички форма” деб 
ҳисобланади. [3:132] 
 А.А.Потебня томонидан олиб 
борилган изланишлар нратижасида сўзнинг 
“ички формаси” атамаси янада ривож топди. 
Олимнинг таърифлашича, “ички форма” 
сўзнинг энг муҳим ҳусусиятларидан бири 
бўлиб, у, аввало, сўзни тушуниш иконини 
беради. Шунинг учун “ички маъно” “сўзнинг 
этимологик” маъноси ёки сўзнинг “энг яқин 
этимологик маъноси” сифатида қаралади. У 
туб ва ясама сўзлар семантик структурасини 
ички форма лингвопсихологик асос бўлиб 
хизмат қилишини аниқлади. Олим ички 
формани – руҳий фаолият – маъно 
узвийлигини кўрсатувчи восита эканлигини 
исботлаб берди. Унинг фикрига кўра, инсон 
борлиқдаги нарса ва ҳодисаларни кузатиб 
маълумот тўплайди ҳамда ушбу 
маълумотларни аввалги тўпланган билим ва 
тажрибаларга таянган ҳолда қайта ишлаш 
билан бирга янгидан-янги бирликларни 
ҳосил қилади. Ясалмада эса маъно 
компонентларидан бири ҳосила учун ички 
форма вазифасини ўтайди.  

 Сўз ясалиш тизимида асосга хос 
қайси компонент ясама сўзнинг “ички форма” 
вазифасини бажариши турли тилларда 
муштарак бўлса ҳам, бироқ асос сўзга хос 
семантик компонентларнинг қай бири “ички 
форма” сифатида танланиши тилнинг 
миллий хусусиятларига ҳамда ҳар бир 
шахснинг дунёқарашига боғлиқ бўлади. 
Бундай тафовутга В.А.Звегинцев рус 
тилидаги “подснежник” (бойчечак) сўзининг 
ясалиши орқали қиёсий далил келтиради: 
бойчечак сўзи француз тилида perceneige - 
“қорни тешиб чиқувчи” , инглиз тилида 
snowdrop - “қор томчиси”, немис тилида 
schneeg lockchen - “қор қўнғироқчаси” каби 
“ички форма”ларга эга тилларда маънолари 
турлича ифодаланади. [4:192] 
 Ясама сўзларда баъзан кўчма 
маънодаги асос ҳосила учун “ички форма” 
вазифасини бажариши мумкин. Масалан, 
шерланиб кетди иборасидаги шерланмоқ 
ясама сўзи “ички форма”сига кўра “шеърга 
айланиш” маъносини ифодалайди. 
Шерланмоқ феълининг ясалишидан мақсад, 
инсоннинг шеърга айланишини тасвирлаш 
эмас, балки сўзнинг даслабки маъносини 
кўрсатишдир. 

Шундай қилиб, “ички форма”дан 
иборат бўлган белги фақат ном қўйиш 
учунгина асос бўлиб қолмай, сўз 
ифодалайдиган тушунчанинг мазмунини 
ташкил қилувчи муҳим омиллардан бири 
сифатида тушунча мазмунида ҳам иштирок 
этади. Бунда “ички форма” тушунчага мос 
келади. Шу маънода “ички форма” сўзнинг 
реал маъносига, яъни тушунчанинг асл 
маъносига пойдевор вазифасини ўтайди. 

